
LIBURUAK
'Txan fantasma': Mariasun Landak idatzia
eta Jon Zabaletak ilustratua (Elkar, 1984).

'Mari Goikoak batbirulau!': Anjel Lertxundik
idatzia eta Antton Olariagak ilustratua.
(Erein, 1984-86).

'Indianoa': Gregorio Muro Harriet eta
Francisco Fructuoso. 1985.ean 'Habeko
Mik'-en argitaratu zen.

'Pinotxoren abenturak': Carlo Collodi
(1882).

'Kariñoa falta... Kariñoa falta da etxe honetan'. Bere garaian
(1984. urtean) Mariasun Landak idatzitako eta Jon Zabaletak
ikustratutako 'Txan fantasma' ipuina maitatu zuten askok
aspaldi zeukaten beste mila oroitzapenen artean galduta
esaldia eta hori hartzen zuen azal laranja kolorekoa. Beste
horrenbeste esan daiteke 'Maria Goikoak batbirulau!' garai
bertsuan Anjel Lertxundik eta Antton Olariagak hiruzpalau
liburukitan gauzatu zuten esperimentu zoragarriaz. Edo
Gregorio Muro Harriet gidoigilearen eta Francisco Fructuoso
marrazkilariaren elkarlanetik sortutako 'Indianoa' lanaz,
1985ean 'Habeko Mik' aldizkarian argitaratua eta album
bilakatua.

Heldu nostalgiko bilakatu diren orduko haurren zein gaurko
neska-mutikoen gozamenerako (harrigarria da zein ondo
zehartatu dituzten hamarkadak hiru lan horiek), berpiztu egin dira denak, Eusko Jaurlaritzaren eta
Galtzagorri elkartearen arteko Klis-Klasikoak ekimenari esker. Jatorrizko formatua eta itxura mantenduz
berpiztu ere, proiektu berri baten baitan berrargitaratu dituztela adierazten duen logotipo txiki bat eta
egileen hitzaurre berriak baitira liburutegi eta liburu-dendetan eskuragarri egongo diren liburuei egin
zaizkien aldaketa bakarrak.

Aspaldi agortuta zeuden euskarazko lan bikainen ondoan, Carlo Collodi italiarraren 'Pinotxoren
abenturak' heldu da, klasikoetan klasikoa, Jokin Mitxelenaren edizio honetarako propio egindako
ilustrazioz edertua eta Koldo Bigurik jatorrizko bertsiotik abiatuta euskaratua.

Ibon Egaña literatur kritikariak aurkezpenean azaldu zuenez, datorren urtean segida izango duen
proiektuak «euskarazko haur eta gazte literaturan sumatzen zen gabezi handi bati erantzuten dio», eta
helburu nagusia du «haur eta gazteentzako euskarazko liburu onak, kalitatezkoak egitea da, historian
zehar ezinbestekoak bihurtu direnak gurera ekarri eta modu egokian plazaratzea». Aurreneko entregan,
bete-betean asmatu dute.

Eragile nagusiez gain, enpresa eta profesional askok hartu dute parte «haur eta gazte literaturaren
altxorren kutxa» izan nahi duen proiektu berrian: Elkar, Alberdania, Erein eta Igela argitatxeleek; lanak
hautatzeaz arduratu den batzordeak; liburu guztien diseinu-zuzendaritzaz arduratu diren Antton Olariagak
eta Elena Odriozolak; zuzenketa lanak egin dituen Mitxel Muruak; egileek...

